
Me kau ono moa 
na dani me ke laba 
na Dani Tabu na 
Paseka, ma Iesu e ba 
tsau i Betani tana valena a 
Lasarus, aia nogo na 
mane aia e maurisivisua i 
votangana. Ma  ko Maria 
e adia kesa na basa na ko uruuru 
e loki sosongo na matena, me reoa 
i tuana a Iesu, me saluvaginia na 
ivuna segeni nogo. Ma na vuruna na ko uruuru 
ia e liuvi tovusia i laona na vale popono.



Ma Iudas Iskariot, kesa vidaqira na sangavulu ruka 
gana duli a Iesu, e tuu, me vano i koniqira na taovia 
na lotu ke gini sauligia a Iesu vanigira. 
Migira ara gini mage sosongo na 
rongomiana na omea vaga aia 
e tsaria vanigira, mara vekea 
laka sauba kara tusuvania na 
qolo. Me tuu tana dani ia, ma 
Iudas e tuturiga na 
mataniana kesa 
gana tagu dou tana 
ke lakagana 
vania na 
sauligiana a 
Iesu vanigira.



Mara baa, mara naua na omea 
vaga a Iesu e tsarivanigira na 
nauana. Mara vangarau manogatia 
na mutsa na Paseka. Mi kalina ara 
mutsamutsa, ma Iesu e tangolia 
na bredi, me soadoua God, me 
ngitia, me tuvaria vanigira gana 
duli me tsaria, “Iani na koniqu. 
Kamu adia ma 
kamu gania.”



Mi muri, maia e adia na tseu na 
uaeni i laona, me soadoua God, 
me tusua vanigira me tsaria, 
“Kamu inuvia igamu sui. Iani na 
gabuqu, na gabu na taso vaolu. 
Aia nogo na gabuqu ke rutsu na 
mateqira na tinoni danga, ti ke 
gini veoligigira niqira sasi.”



Ma Iesu e goko baa vania a Petero me tsaria, 
“!Simone, Simone! !Ko rorongo! Aia Satan e 
adinogoa na tami rongona ke tovolegamu sui, me ke 
molovotagira na douana tania na sekona, ke vaga na 
tamanina na uta kalina aia e molovotagira na lakana 
dou tanigira na sekona. Minau au nonginongi vanigo a 
Simone, rongona ke 
gini tau puka 
nimu tutuni.” 



Mi kalina igoe ko pilomai tugua i koniqu, ma nimu aqo 
ko kakaisigotoa niqira tutuni igira na tasimu.”
Ma Petero e tsaria, “!Taovia, inau au vangaraunogoa 
kau tsarimurimu tana vale sosori me ke tsau tana 
mate!” Ma Iesu e tsarivania a Petero, “Inau au 
tsarivanigo a Petero, ke tau vati tangi moa na 
kokoroko i bongi eni, 
migoe ko gini vatsa 
tolu kalina laka o 
tau donaginiau.”



Ma Iesu e vano kolugira 
gana duli tana nauna ara 
soaginia i Getsemane. 
Me tsarivanigira, “Kamu 
totu ieni igamu, minau 
kau ba talu tagaria ma 
kau nonginongi.” “!Mama, 
Tamaqu igoe! E tagara 
kesa na omea ke utugana 
vanigo. Ko adiligia na tseu 
na rota iani taniau. Me ke 
tau moa laba vaga au kilia 
inau, ke laba vaga nogo 
o kilia igoe.”



Ma Iudas e raqagira na alaala na mane vaumate ni 
Roma, migira goto visana na mane matali Vale Tabu 
igira nogo na taovia na lotu ma na Parisii ara 
ketsali vanogira. Ara adia na sulu ma na bulu 
kolu niqira isi ma niqira tubi mara 
baa tana uta. Mi tana, me kesa 
vidaqira e lakua nina isi, me 
sabatiginia na kulina madoa 
kesa nina tseka na Mane 
Tabu Loki. Ma Iesu e 
tsarivania, “!Ko mololea! 
!Dou nogo!” Maia e adikaea 
na kulina na mane, 
me bulusaitugua.



Migira ara tangolia a Iesu, mara adivanoa tana valena 
na Mane Tabu Loki; ma Petero e tsarimuriqira baa ao 
tetelo. Mara soqoi lake i 
matana na vale i tano, 
ma Petero e sangagira 
na rarangi tana. 



Me kesa nina tseka na 
Mane Tabu Loki, aia na 
kamana na mane a 
Petero e sabatiginia na 
isi na kulina, e goko me 
tsaria, “!Ae! ?Me laka au 
tau reigo igoe, o sanga na 
totu koluana tana uta ri?”
Ma Petero e tiatagara tugua 
me tsaria, “Tagara,” mi tana 
tagu tsotsodo ia te e tangi na 
kokoroko. Ma Petero e rutsu 
i tano, me rota na ngangai.



Migira na saikolu popono ara tuu, 
mara adivanoa a Iesu i matana a 
Pilate. Ma Pilate e veisuaa a Iesu, 
“?Egua, laka niqira Taovia Tsapakae 
nomoa na Tsiu igoe?” Ma Iesu e 
tsaria, “Migoe nogo o 
tsarivaganana ia.” Ma 
Pilate e ngaoa moa ke 
nusilea a Iesu te e goko 
vanigira tugua. Migira ara 

guguvisu vania mara tsaria, 
“!Pogalobatia! !Pogalobatia 

tana gai ulutaligu!”



Mi tana ma Pilate e livua a Iesu 
i limaqira kara pogaa tana gai 
ulutaligu. Mara tangolia a Iesu. 
Ma Iesu e rutsu i tano, me 
kalagaia na gai ulutaligu, me 
baa tana nauna ara soaginia 
“Tsitsivina na Lova”. Tana goko 
Hibru ara soaginia “Golgota”. 



Mi tana ara pogaa a Iesu tana gai 
ulutaligu. Mara pogakaira goto 
ruka na mane tabana mi tabana, 
ma Iesu ka levugaqira.



Ma na polokatsi e tsautsau tana Vale Tabu e 
tavongani taratsivotaa i levugana. Ma Iesu e guloki 
me tsaria, “!Mama! !Tana limamu igoe au livua na 
tidaoqu!” E tsarivaganana ia, 
me matepitsu.



Me varangi nogo tana ngulavi kalina 
e mailaba a Iosepo ni Arimatea. 
Aia e kesa na tinoni loki i 
laona niqira Saikolu na 
Togigoko na Tsiu, me 
pipitua moa na maiana 
na Verana God. Ma 
na dani ia, na dani 
na Vangarau, 

aia nogo ara 
soaginia na dani 
idavia na Sabat. 

Me malagai moa a 
Iosepo, me tuu me 

vano konina a 
Pilate, me nongia na 

konina a Iesu.



Ma Iosepo e baa, me volia kesa 
na polo sere dou, me aditsunaa 
na konina a Iesu, me 
tsaboroginia na polo 
ia, me moloa kesa 
tana vatuluma 
ara kavinogoa 
tana maragova. 

Mi muri, maia 
e kelia kesa na 
vatu loki, me 
vongoginia na 
mangana  na 

vatuluma.



Mi tana dani ngana, me gado na Dani 
na Sabat, migira na taovia na lotu 
ma na Parisii ara ba laba 
konina a Pilate, mara 
tsarivania, “Taovia, 
ami padatugua kesa 
nina goko na mane 
vanga pero ia e 
tsaria kalina aia e 
             mamauri 
                moa.”



E tsaria laka i murina 
tolu moa na dani, 
maia sauba ke 
maurivisutugua 
tania na mate. 



Migira ara tuu mara vano, mara 
kakaisia na vatu loki tana 
mangana na vatuluma, 
mara mologira na mane 
vaumate kara 
totupitua na 
vatuluma.



Mi tana dani murina na Sabat, tana 
matsaraka rovorovo na Sade, ma 
ko Maria Madalena me kesa 
goto na Maria, ara ka 
vano na togaviana na 
vatuluma. Mi kalina 
ara ka ba tsau tana, 
me tavongani kasi 
loki na vuluge. 

Me kesa nina 
angelo na Taovia 
e tsunamai talu i 
gotu, me keliligia 

na vatu, me 
totukae i 
konina. 



Migira na mane ara totupitua na 
vatuluma ara matagu mate 
mara gariri, mara puka 
lee vaga moa ti 
ara mate nogo.



Ma na angelo e goko vanikaira na 
daki me tsaria, “Kamu ka laka na 
matagu. Inau au dona laka 
kagamu amu ka lalavea a 
Iesu, aia ara pogaa tana 
gai ulutaligu. Aia e 
tagara nogo ieni.” 



E maurivisutugua nogo vaga e tsaria. 
Kamu ka mai ieni, ma kamu ka 
morosia na nauna i tana ara 
tsarovaginia. 



Mi kaira ara ka tuu tsaku, mara ka 
mololea na vatuluma. Ara ka matagu 
rago, mara ka magemage goto, 
mara ka uloulo mara ka ba 
tsarivulagia vanigira 
gana duli a Iesu. 



Mara ka vavano moa i sautu, ma Iesu e 
tavongani laba vanikaira me tsaria, 
“Ke dou vanikagamu.” Mi kaira ara 
ka tsunatuturu, mara ka kasoa 
na tuana, mara ka 
samasama vania. 



Mi tana susuina tsotsodo, ma Iesu e laba vanigira 
na sangavulu kesa gana duli kalina ara mutsa kolu. 

Me totosasaga kakai vanigira, rongona ara tau 
tutunina, mara tobakakai sosongo, mara sove na 

tutunina niqira goko visana gaqira duli, mi tugira na 
daki ara tu reilakana kalina aia e mauri tugu. Mi 
kalina e sui nina goko koiluigira, ma na Taovia 

Iesu e dato i bairaigata, me batotu 
tana madoana God.

Na rongona God e galuve sosongolia 
na barangengo, te aia e molomaia na 
Dalena e kesa moa, me pipi sei moa 

e tutunina, aia e utu ke mate, 
me sauba ke tamanina 

na mauri saliu. 



Roma 3:23 Igira sui ara dona na sasi mara gini totu ao 
tania na maurina God. 

Roma 6:23 Rongona na vovolina na sasi, aia nogo na mate. 
Ma nina vangalaka God, aia nogo na mauri saliu patakolua 

a Iesu Kristo nida Taovia.

Hibru 9:27 Pipi na tinoni sui, nina aqo ke mate kesa moa 
kalina, mi muri ti aia God ke pedea. 

Epesus 2:8,9 Tana nina vangalaka nogo God ti igamu amu 
mauriginia nimui tutuni. Na mauri koluana a Iesu Kristo e 
tau na vuana nimui aqo segeni igamu, ma nina vangalaka 

moa God, rongona ke gini utugana vania kesa 
ke gini kaekae. 



Roma 10:9,10 Ti vaga igamu kamu koevulaigiginia na 
mangamui ma kamu tsaria laka “A Iesu e Taovia,” ma 

kamu tutunina kakai i tobamui laka God e maurisivisua 
tania na mate, migamu goto sauba kamu gini mauri saliu. 
Igita a tutunina nogo i laona na tobada te a gini totugoto 

nogo kolua God. Ma na mangada e koevulagiginia 
te a gini mauri. 

Ioane 3:16,17 Na rongona God e galuve sosongolia na 
barangengo, te aia e molomaia na Dalena e kesa moa, me 
pipi sei moa e tutunina, aia e utu ke mate, me sauba ke 
tamanina na mauri saliu. God e tau nogo molomaia na 

Dalena i barangengo gana ke gini pedeginia na 
barangengo. Tagara. Magana moa ke vagamaurisiginia.



1 Ioane 5:11-13 Miani nogo na gokona na manana: laka 
God e saunogoa vanigita na mauri saliu. Ma na mauri ia e 

pukugamai i konina na Dalena. 
Masei e tamanina na Dalena God e tamanina goto na 

mauri saliu. Masei e tau tamanina na Dalena God, aia e 
tau goto tamanina na mauri saliu.

Inau au marea na omea iani vanigamu rongona kamu gini 
dona laka amu tamanina nogo na mauri saliu, matena 

igamu amu tutunina nogo na Dalena God. 

